
        Қазіргі білім беру жүйесінде жасанды интеллект (ЖИ) технологиялары мұғалім жұмысының ажырамас бөлігіне айналып келеді. Жасанды интеллект сабақтың сапасын арттырып қана қоймай, оқушылардың пәнге деген қызығушылығын оятуға үлкен мүмкіндік береді. Мен оқу жылы бойы қазақ тілі мен әдебиеті сабақтарында ЖИ құралдарын тиімді пайдаланып келемін.
Сабақ барысында жасанды интеллект арқылы түрлі фото және бейнематериалдар дайындадым, суреттерді сөйлету әдісін қолдандым, оқушылардың жас ерекшеліктеріне сай тапсырмалар, тесттер, оқылым мәтіндері мен интерактивті жаттығулар құрастырдым. Мұндай жұмыстар оқушылардың сабаққа белсенді қатысуына, шығармашылық қабілеттерінің дамуына және пәнге деген қызығушылығының артуына ықпал етті.
Жасанды интеллект мұғалімнің уақытын үнемдеуге, тапсырмаларды саралап дайындауға және оқу материалын визуалды әрі түсінікті ұсынуға көмектеседі. Әсіресе, қазақ тілі мен әдебиеті сабақтарында ЖИ мүмкіндіктері арқылы тыңдалым, айтылым, оқылым және жазылым дағдыларын дамытуға арналған сапалы материалдарды жылдам әзірлеуге болады. Сонымен қатар ерекше білім беруді қажет ететін оқушыларға бейімделген тапсырмалар жасауға да үлкен мүмкіндік береді.
Өз тәжірибемді тарату мақсатында облыстық вебинар аясында ашық сабақ өткізіп, әріптестермен жасанды интеллектті сабақта қолданудың тиімді жолдарымен бөлістім. Ашық сабақ барысында цифрлық ресурстар мен ЖИ негізіндегі тапсырмалар қолданылып, қатысушы ұстаздар тарапынан оң пікірлер берілді.
Кәсіби даму бағытында мен «Дарын ұстаз» ұйымы (Астана қаласы) ұйымдастырған іс-шараларға қатысып, сондай-ақ Алматы қаласындағы Педагогтердің біліктілігін арттыру орталығының жасанды интеллект бойынша онлайн курсын аяқтадым. Курстар барысында білім беру саласында ЖИ қолданудың заманауи тәсілдерімен танысып, практикалық дағдыларымды жетілдірдім.
Қорытындылай келе, жасанды интеллект – мұғалімді алмастыратын құрал емес, керісінше педагогтің шығармашылық және кәсіби мүмкіндігін арттыратын тиімді көмекші. Бүгінгі мұғалім заман талабына сай цифрлық сауатты болып, жаңа технологияларды сабақта тиімді қолдана білуі қажет. Бұл – сапалы білім берудің маңызды қадамдарының бірі.

